
ERANSKINA


VITORIA-GASTEIZKO TRANBIA ZABALGANARA LUZATZEA FINANTZATZEKO KONPROMISO KREDITUA SORTZEKO FORU ARAU PROIEKTUA


ZIOEN AZALPENA

2016ko ekainaren 1ean, Euskal Autonomia Erkidegoko Administrazio Orokorrak, Arabako Foru Aldundiak eta Vitoria-Gasteizko Udalak lankidetza hitzarmena sinatu zuten Gasteizko hiriko garraio publikoaren eskaintza egokitzeko eraikuntza proiektu batzuk idazteko; garraio publikoa egokitzea da xedea, garraiobide publiko kolektibo eta “azken miliakoaren” sistema multimodal integratu eta erabat elektrifikatu bat sortuz.  
Proiektu horrek Vitoria-Gasteiz osoa hartzen zuen, eta mugikortasun premia publiko eta pribatuak barne hartzen zituen, mugikortasun paradigma berriak definitze aldera: zehazki, udalerriaren ekialde-erdialde-mendebaldeko komunikazio alternatiben azterketa bat jasotzen zuen, Salburua eta Zabalgana auzoetako eta Jundizko industrialdeko premiak estaltzeko, hainbat garraiobideren bidez edo haien konbinazio integratuaren bidez, bai eta hiriko tranbia sistema behar bezala hedatzeari buruzko azterlanak, udaleko garraio lineetan trakzio elektrikoko bitartekoak ezartzea, egon daitezkeen azken miliako mugikortasun arazoak konpontzea eta horretarako beharrezkoak diren mekanismoak, azpiegiturak eta kudeaketa tresnak ezartzea ere, garraio sistema multimodal, osagarri eta integratu bat eratzeko, erabiltzailearentzat eraginkorra, ingurumenaren aldetik efizientea eta ekonomikoki jasangarria izango dena.
Euskal Autonomia Erkidegoko Administrazioak, maiatzaren 21eko 6/2004 Legearen bidez, Red Ferroviaria Vasca – Euskal Trenbide Sarea ente publikoa sortzea erabaki zuen, trenbide garraioko azpiegiturak eraiki, zaindu, kudeatu eta administratzeko. Horretarako, zenbait ondasun atxiki zitzaizkion, ekainaren 6ko 118/2006 Dekretuaren bidez, Eusko Trenbideak – Ferrocarriles Vascos sozietate publikoaren kapitala murriztearen ondorioz. Atxikitako ondasun eta eskubideen artean daude Euskal Autonomia Erkidegoko trenbide jabari publikoko ondasun batzuk, abuztuaren 25eko 2488/1978 Dekretuaren eta abenduaren 18ko 3/1979 Lege Organikoaren bidez transferitutako trenbide lineak osatzen dituztenak, bai eta Zumarragatik Zumaiarako trenbidea eta Bilboko eta Vitoria-Gasteizko tranbia lineak ere.
Bestalde, Vitoria-Gasteizko Udalaren Mugikortasun Jasangarriaren Planak planteatzen du gaitasun handiko garraio publikoko sare bat sartzea (tranbia korridorea), udalerria ekialdetik mendebaldera zeharkatu eta lotzeko, Zabalgana eta Salburua auzoak lotuta eta BEI eta egungo tranbia sarea osatuta.
"Vitoria-Gasteizko tranbia Zabalganara luzatzeko eraikuntza proiektua" onetsi aurreko legezko izapideak bete ondoren, une honetan Red Ferroviaria Vasca – Euskal Trenbide Sarea ente publikoaren, Arabako Foru Aldundiaren eta Vitoria-Gasteizko Udalaren artean hitzarmen bat sinatu nahi da, Vitoria-Gasteizko tranbia Zabalganara eta Betoñoko kotxetegietara luzatzeko proiektua finantzatzen eta eraikitzen laguntzeko (Salburua eta kotxetegiak ere barne hartuta). Hitzarmen horren aurrekontua 120.720.000 euro ingurukoa da (BEZik gabe).



Hitzarmen horren hirugarren klausulan ezartzen denez, Arabako Foru Aldundiak hitzematen du Vitoria-Gasteizko tranbia Zabalganara luzatzeko jarduketen aurrekontuaren % 17,5 jarriko duela (BEZik gabe), obren zuzendaritzarako behar diren obrak eta laguntza zerbitzuak kontratatzeko kalkulatutako kostuaren zati bat finantzatzeko. Aurrekontu hori 16.142.000,00 eurokoa da, eta honela banatuko da urteka:
	Urtea
	Euroak

	2026
	378.000,00 €

	2027
	4.351.000,00 €

	2028
	5.618.000,00 €

	2029
	5.795.000,00 €

	Guztira
	16.142.000,00 €



Gastu hori ez dago jasota Arabako Foru Aldundiaren 2025eko ekitaldirako onetsitako aurrekontuan, eta ez dago soberakinik etorkizuneko urterokoetan horretarako. Hori dela eta, Mugikortasun Jasangarriaren eta Bide Azpiegituren Sailaren aurrekontuko gastuen egoeran kasuan kasuko konpromiso kreditua sortu behar da, sortu berri den partida honetan: “50201.G/441500/75300501 Euskal Trenbide Sarea: tranbia Zabalganara”. 
Horretarako, Aurrekontuei buruzko urtarrilaren 25eko 3/2023 Foru Arau Orokorrak honako hau ezartzen du 59.7 artikuluan:
"Foru Gobernu Kontseiluak konpromiso kredituen egoera handitu ahal izango du, kreditu berriak onartuz edo baimendutakoen zenbatekoa handituz, ekitaldiko aurrekontua betearazteko foru arauak ezartzen duen mugaraino.
Batzar Nagusiei dagokie konpromiso kredituen egoera handitzea, kreditu berriak onartuz edo baimendutakoen zenbatekoa handituz, aurreko zenbakian aurreikusitako muga gainditzen denean."
Arabako Lurralde Historikoaren 2025erako aurrekontua gauzatzeko abenduaren 17ko 18/2024 Foru Arauak honako hau xedatzen du bere 9. artikuluko lehenengo apartatuan:
"Foru Gobernu Kontseiluak konpromiso kredituen egoera orria handitu ahal izango du, kreditu berriak onartuz edo baimendutakoen zenbatekoa handituz; gehienez ere Arabako Lurralde Historikoko administrazioko foru sektore publikoko erakundeen aurrekontuetan onartutako konpromiso kredituen zenbateko osoaren ehuneko 10era arte."
Konpromiso kreditu hau sortuta muga hori gaindituko litzatekeenez, Batzar Nagusien onespena behar da hura izapidetzeko.
Artikulu bakarra.Onespena ematen zaio Arabako Lurralde Historikoaren 2025eko ekitaldirako Aurrekontuko gastuen egoeraren “50201.G/441500/75300501 Euskal Trenbide Sarea: tranbia Zabalganara” partida sortu berrian 16.142.000,00 euroko M_S04/2025/0000000012 konpromiso kreditua sortzeko espedienteari. Zenbateko horretatik, 378.000,00 euro 2026. urteari dagozkio, 4.351.000,00 euro 2027. urteari, 5.618.000,00 euro 2028. urteari eta 5.795.000,00 euro 2029. urteari.




AZKEN XEDAPENA. Indarrean sartzea.
Foru arau hau Arabako Lurralde Historikoaren Aldizkari Ofizialean argitaratu eta hurrengo egunean jarriko da indarrean.

